
জাপান বাংলাদেশের পরীক্ষিত বন্ধু
-- সংস্কৃতি বিষয়ক প্রতিমন্ত্রী

ঢাকা, ২২ শ্রাবণ (৬ আগস্ট) :

সংস্কৃতি বিষয়ক প্রতিমন্ত্রী কে এম খালিদ বলেছেন, জাপান বাংলাদেশের বৃহত্তম উন্নয়ন সহযোগী দেশ ও পরীক্ষিত বন্ধু। বাংলাদেশের বিভিন্ন উন্নয়ন প্রকল্প বাস্তবায়ন-সহ অবকাঠামোগত উন্নয়নে তারা সবসময় সহযোগিতার হাত বাড়িয়ে দিয়েছে। হলি আর্টিজানের ঘটনার পরও তারা বাংলাদেশ থেকে মুখ ফিরিয়ে নেয়নি। 

প্রতিমন্ত্রী আজ সন্ধ্যায় রাজধানীর বাংলাদেশ শিল্পকলা একাডেমির পরীক্ষণ থিয়েটার হলে ‘হিরোশিমা দিবস ২০১৯’ পালন উপলক্ষে নাট্য সংগঠন স্বপ্নদল আয়োজিত হিরোশিমা-নাগাসাকির বিয়োগান্ত ঘটনাভিত্তিক নাটক ‘ত্রিংশ শতাব্দী’ এর প্রদর্শনী অনুষ্ঠানে প্রধান অতিথির বক্তৃতায় এসব কথা বলেন।

প্রতিমন্ত্রী বলেন, মাত্র তিন দিনের ব্যবধানে জাপানের হিরোশিমা ও নাগাসাকি শহরে মার্কিন সাম্রাজ্যবাদী গোষ্ঠীর আণবিক বোমা নিক্ষেপের মাধ্যমে লাখ লাখ মানুষকে হত্যা করা মানব ইতিহাসের অন্যতম বর্বর ও ন্যাক্কারজনক ঘটনা। শুধু হত্যাযজ্ঞ নয়, পারমাণবিক বোমা নিক্ষেপের ফলে সৃষ্ট তেজস্ক্রিয়তা জাপানিরা আজো বহন করে চলেছে। প্রতিমন্ত্রী এ সময় জাপানের হিরোশিমা ও নাগাসাকিতে পারমাণবিক বোমায় নিহত জাপানিদের স্মরণ করেন এবং তাঁদের আত্মার শান্তি কামনা করেন।

বাংলাদেশ গ্রুপ থিয়েটার ফেডারেশনের সভাপতিম-লীর সদস্য লাকী ইনামের সভাপতিত্বে অনুষ্ঠানে বিশেষ অতিথি হিসেবে বক্তৃতা করেন বাংলাদেশে নিযুক্ত জাপানের রাষ্ট্রদূত হিরোইয়াসু ইজুমি (Hiroyasu Izumi)। স্বাগত বক্তব্য রাখেন নাট্য সংগঠন স্বপ্নদলের প্রতিষ্ঠাতা ও প্রধান সম্পাদক জাহিদ রিপন।

#

গুজব ও ডেঙ্গু মোকাবিলায় গণমাধ্যমের ভূমিকার প্রশংসা তথ্যমন্ত্রীর
সম্প্রচার খাতে শৃঙ্খলা প্রতিষ্ঠার লক্ষ্যে কাজ করছে সরকার
ঢাকা, ২২ শ্রাবণ (৬ আগস্ট) : 
	গুজব এবং ডেঙ্গু মোকাবিলায় সক্রিয় ভূমিকার জন্য দেশের গণমাধ্যমকে ধন্যবাদ জানিয়ে তথ্যমন্ত্রী ড. হাছান মাহ্‌মুদ বলেছেন, সম্প্রচার খাতে দেশের আইন অনুযায়ী পরিপূর্ণ শৃঙ্খলা প্রতিষ্ঠার লক্ষ্যেই কাজ করছে সরকার। 

	আজ রাজধানীর সচিবালয়ে তথ্য মন্ত্রণালয়ের সভাকক্ষে এসোসিয়েশন অভ্ টেলিভিশন চ্যানেল ওনার্স (এটকো) এর সাথে বৈঠকের শুরুতে সাংবাদিকদের উদ্দেশে বক্তব্যদানকালে মন্ত্রী একথা বলেন। তথ্যমন্ত্রীর সভাপতিত্বে ও তথ্যসচিব আবদুল মালেকের সঞ্চালনায় এটকো’র সহ-সভাপতি মোজাম্মেল হক বাবু, এটকোর কার্যনির্বাহী সদস্য ও প্রতিনিধিদের মধ্যে ইকবাল সোবহান চৌধুরি, আরিফ হাসান, আব্দুল হক, আহমেদ জোবায়ের, কাজী জাহিন এস হাসান, জ ই মামুন, বঙ্গবন্ধু স্যাটেলাইট কোম্পানি লিমিটেডের ব্যবস্থাপনা পরিচালক শাহজাহান মাহমুদ এবং বাংলাদেশ টেলিভিশনের মহাপরিচালক এস এম হারুন-অর-রশীদ সভায় অংশ নেন।

	মন্ত্রী বলেন, বাংলাদেশের গণমাধ্যমের জন্য অনেকগুলো পদক্ষেপ গ্রহণ করা হয়েছে। সম্প্রচারের ক্ষেত্রে অনেক শৃঙ্খলা ফিরে এসেছে। বিদেশি চ্যানেলের মাধ্যমে যে বিজ্ঞাপন প্রচার করা হয় সেটি অনেকটা নিয়ন্ত্রণে এসেছে। কেব্ল অপারেটররা নিজস্ব চ্যানেলের মতো করে যে বিজ্ঞাপন প্রদর্শন করতো সেটি বন্ধ হয়েছে। 

	বঙ্গবন্ধু স্যাটেলাইটের মাধ্যমে বিটিভি’র সম্প্রচার নির্বিঘ্ন এবং সুচারু হচ্ছে উল্লেখ করে ড. হাছান বলেন, বঙ্গবন্ধু স্যাটেলাইট এক বছর আগেই উৎক্ষেপন হয়েছে। ইতোমধ্যেই বেশ কয়েকটি চ্যানেল বঙ্গবন্ধু স্যাটেলাইটের সেবা গ্রহণের লক্ষ্যে চুক্তি স্বাক্ষর করেছে। এখন পর্যন্ত বঙ্গবন্ধু স্যাটেলাইটের মাধ্যমে শুধু বিটিভি সম্প্রচার হচ্ছে। এ পর্যন্ত যে ফলাফল তাতে বিটিভি’র ক্ষেত্রে কোনো অসুবিধা পরিলক্ষিত হয়নি। সবাই অত্যন্ত স্বচ্ছন্দে বিটিভি দেখতে পাচ্ছে।

	গুজব এবং ডেঙ্গু মোকাবিলায় গণমাধ্যমের ভূমিকার প্রশংসা করে তথ্যমন্ত্রী বলেন, দেশে কিছুদিন ধরে যে গুজব তৈরি করার চেষ্টা হয়েছিল তার বিরুদ্ধে গণমাধ্যম অত্যন্ত জোরালো ভূমিকা রেখেছে। ডেঙ্গু পরিস্থিতি  মোকাবিলা ও জনসচেতনতা বৃদ্ধিতেও দেশের সকল টিভি চ্যানেল ও পত্র-পত্রিকা অত্যন্ত ভালো প্রচার চালাচ্ছে। 

#

কোরবানির পশু নির্দিষ্ট স্থানে জবাই এবং দ্রুত বর্জ্য অপসারণ করতে হবে
                                                           -- স্থানীয় সরকার মন্ত্রী

ঢাকা, ২২ শ্রাবণ (৬ আগস্ট) :

স্থানীয় সরকার মন্ত্রী মোঃ তাজুল ইসলাম বলেছেন, ধর্মপ্রাণ মুসলিম জনগণ আল্লাহর সন্তুষ্টি লাভের উদ্দেশ্যে প্রতিবছর ঈদুল আজহায় পশু কোরবানি করে থাকেন। কিন্তু যত্রতত্র পশু কোরবানির ফলে পরিবেশগত সমস্যার সৃষ্টি হয়। কাজেই কোরবানির পশু নির্দিষ্ট স্থানে জবাই নিশ্চিত করতে হবে এবং দ্রুততম সময়ের মধ্যে বর্জ্য আপসারণ করতে হবে। পরিবেশ দূষণ রোধ ও জনস্বাস্থ্য সুরক্ষা নিশ্চিত করতে এটা জরুরি।

আজ সচিবালয়ে স্থানীয় সরকার বিভাগের সম্মেলন কক্ষে সিটি কর্পোরেশন ও পৌরসভা-সহ সারা দেশে কোরবানির পশু নির্দিষ্ট স্থানে জবাই ও দ্রুত বর্জ্য অপসারণ সংক্রান্ত আন্তঃমন্ত্রণালয় সভায় মন্ত্রী এসব কথা বলেন। 

মন্ত্রী জানান, এ বছর ১২টি সিটি কর্পোরেশন এলাকায় ৯৬টি পশুর হাট এবং ২৯৪১টি স্থান পশু জবাইয়ের জন্য নির্ধারণ করা হয়েছে। তিনি বলেন, কোন ব্যক্তি বা জনপ্রতিনিধি অনুমতি ব্যতীত কোন জায়গায় হাট বসালে তার বিরুদ্ধে ব্যবস্থা নেওয়া হবে। তিনি কোরবানির দিন রাত ৯টার মধ্যে বর্জ্য অপসারণ এবং আগে থেকেই বর্জ্য সংগ্রহের ব্যাগেজ সরবরাহের নির্দেশনাও প্রদান করেন।

সভায় জানানো হয়, ঢাকা উত্তর ও ঢাকা দক্ষিণ সিটি কর্পোরেশনে পশু কোরবানির জন্য নির্ধারিত স্থানসমূহে প্যান্ডেল তৈরি করা হবে। পর্যাপ্ত ইমাম এবং প্রশিক্ষণপ্রাপ্ত মাংস প্রস্তুতকারী থাকবে। বর্জ্য অপসারণের জন্য পর্যাপ্ত ভ্যান থাকবে। স্যাভলন ও ফিনাইল মিশ্রিত পানি ছিটানোর ব্যবস্থা রাখা হবে। প্রতিটি পশুর হাটে উন্নতমানের বর্জ্যবাহী ব্যাগ সরবরাহ করা হবে। বর্জ্য অপসারণে কন্ট্রোল রুমের মাধ্যমে সার্বক্ষণিক সহযোগিতা করা হবে। সিটি কর্পোরেশনের পানিবাহী গাড়ি ছাড়াও ঢাকা ওয়াসা, বাংলাদেশ সেনা, নৌ ও বিমান বাহিনীর সৌজন্যে পর্যাপ্ত গাড়ি নিয়োজিত হবে। 

স্থানীয় সরকার বিভাগের সচিব হেলালুদ্দীন আহমদ, সিলেট সিটি কর্পোরেশনের মেয়র আরিফুল হক চৌধুরী, সকল সিটি কর্পোরেশন এবং সংশ্লিষ্ট মন্ত্রণালয় ও  বিভাগের ঊর্ধ্বতন কর্মকর্তারা সভায় উপস্থিত ছিলেন। 

উপস্থিত সাংবাদিকদের এক প্রশ্নের জবাবে মন্ত্রী জানান, মশক নিধন অভিযান যথাযথ বাস্তবায়ন, সমন্বয় সাধন ও নিবিড় তদারকির জন্য ঢাকা উত্তর সিটি কর্পোরেশনের ৫৪টি ওয়ার্ড ও ঢাকা দক্ষিণ সিটি কর্পোরেশনের ৭৫টি ওয়ার্ড অর্থাৎ মোট ১২৯ টি ওয়ার্ডের প্রতিটিতে ১ জন করে ১২৯ জন কর্মকর্তাকে দায়িত্ব দেয়া হয়েছে। এছাড়া অঞ্চলভিত্তিক কার্যক্রম সমন্বয় ও তদারকির জন্য সংশ্লিষ্ট আঞ্চলিক নির্বাহী কর্মকর্তাকে দায়িত্ব প্রদান করা হয়েছে।

#

জাতিসংঘের নির্যাতন বিরোধী কনভেনশন বাংলাদেশের রিপোর্টে সন্তুষ্ট
                                                                -- আইনমন্ত্রী

ঢাকা, ২২ শ্রাবণ (৬ আগস্ট) :

আইন, বিচার ও সংসদ বিষয়ক মন্ত্রী আনিসুল হক বলেছেন, বঙ্গবন্ধু শেখ মুজিবুর রহমান ১৯৭৪ সালে শিশু আইন প্রণয়ন ও তা কার্যকরের মাধ্যমে বাংলাদেশে শিশু সুরক্ষার ভিত্তি স্থাপন করেছিলেন। এরপর প্রধানমন্ত্রী শেখ হাসিনার সরকার ধাপে ধাপে শিশুদের সুরক্ষার অধিকার নিশ্চিত করছে। 

আজ রাজধানীর হোটেল ইন্টারকন্টিনেন্টালে বাংলাদেশে শিশু সুরক্ষায় বিচার ব্যবস্থার সক্ষমতা বৃদ্ধি প্রকল্পের আওতায় শিশু আইন বিষয়ক এক প্রশিক্ষণ কর্মশালার উদ্বোধনী অনুষ্ঠানে প্রধান অতিথির বক্তৃতায় মন্ত্রী এসব কথা বলেন।

সম্প্রতি অনুষ্ঠিত জেনেভা সম্মেলনের ইতিবাচক দিকগুলোর বিষয়ে আনিসুল হক বলেন, প্রধানমন্ত্রী শেখ হাসিনা প্রথমবারের মত ক্ষমতায় আসার পর ১৯৯৮ সালে জাতিসংঘের নির্যাতন বিরোধী  কনভেনশনে স্টেট পার্টি হিসেবে বাংলাদেশ স্বাক্ষর করে। ২০০১ সালের পর ওই কনভেনশনে এবার রিপোর্ট দেওয়া হয়েছে। এই রিপোর্টে তারা সন্তুষ্ট। বাংলাদেশে ১৯৭৫ সালের ১৫ আগস্ট বঙ্গবন্ধুকে নৃশংসভাবে হত্যা করার পর কী কী হয়েছে সেসবও ওই রিপোর্টে তুলে ধরা হয়েছে। 

আইন সচিব আবু সালেহ শেখ মোঃ জহিরুল হকের সভাপতিত্বে অনুষ্ঠানে ইউনিসেফ বাংলাদেশের প্রতিনিধি  Tomoo Hozumi এবং প্রকল্প পরিচালক গোলাম সারোয়ার বক্তৃতা করেন।

#

রেজাউল/মাহমুদ/ফারহানা/রফিকুল/সেলিম/২০১৯/১৯৫০ ঘণ্টা


তথ্যবিবরণী							                                   নম্বর : ২৯১৫

প্রযুক্তিতে বাংলা ভাষার বৈশিষ্ট্য বিসর্জন দেওয়া যাবে না
                                            --- মোস্তাফা জব্বার
ঢাকা, ২২ শ্রাবণ (৬ আগস্ট) :
	ডাক ও টেলিযোগাযোগ মন্ত্রী মোস্তাফা জব্বার বলেছেন, বাংলা ভাষার প্রমিত মান নিয়ে কোনো আপস নয়। কোনো অবস্থাতেই ডোমেইনে নাম লেখার ক্ষেত্রে বাংলা ভাষার নিজস্ব বৈশিষ্ট্য বিসর্জন দেওয়া যাবে না। তিনি বাংলা ডোমেইনের নামে বিদ্যমান জটিলতা নিরসনে আন্তর্জাতিক ডোমেইন ব্যবস্থাপনা নিয়ন্ত্রণ সংস্থা আইক্যান এর পূর্ণ সহযোগিতা আদায়ে জোরালো উদ্যোগ গ্রহণের জন্য সংশ্লিষ্টদের নির্দেশ দেন। 
	মন্ত্রী আজ ঢাকায় বাংলাদেশ সচিবালয়ে তাঁর দপ্তরে বাংলা ভাষায় ডোমেইনে বাংলা নাম লিখার বিষয়ে আইক্যান বিষয়ক গভর্নমেন্টাল এডভাইজারি কমিটির আইক্যান প্রস্তাব পর্যালোচনা সংক্রান্ত বৈঠকে সংশ্লিষ্টদের এই নির্দেশ প্রদান করেন। মন্ত্রীর সভাপতিত্বে বৈঠকে বিটিআরসি মহাপরিচালক ব্রিগেডিয়ার জেনারেল মাহফুজুল করিম মজুমদার, বিসিসি পরিচালক মোঃ এনামুল কবির এবং বাংলা ভাষা উন্নয়ন প্রকল্পের প্রকল্প পরিচালক ড. মোঃ জিয়াউদ্দিন উপস্থিত ছিলেন।
	বৈঠকে মন্ত্রী বলেন, বাংলা ভাষার মর্যাদা প্রতিষ্ঠার সংগ্রামে আমরা বুকের রক্ত দিয়েছি। অথচ দুঃখজনক হলেও সত্য ইউনিকোড কনসোর্টিয়াম বাংলা লিপি উন্নয়নের ক্ষেত্রে বাংলাদেশের মতামতকে অনেক ক্ষেত্রেই গৌণভাবে দেখছে। ফলে প্রযু্িক্তগত ক্ষেত্রে অক্ষর ব্যবহারে আমরা সমস্যার সম্মুখীন হচ্ছি। অনেক ক্ষেত্রেই বাংলা ভাষাকে দেবনাগরীর মতো করে দেখা হয়েছে। বাংলাদেশের ভাষাবজ্ঞিানী-সহ সাধারণ ব্যবহারকারীদের অভিজ্ঞতা ও মতামতকে বাংলা ইউনিকোড লিপি উন্নয়নে বিবেচনায় রাখা অপরিহার্য বলে উল্লেখ করেন তিনি। 
	মন্ত্রী বাংলা ভাষাকে তথ্যপ্রযুক্তিতে সম্পৃক্ত করার বিষয়ে বিস্তারিত তুলে ধরে বলেন, বাংলা ভাষায় যখন ইউনিকোড কনসোর্টিয়াম হয়, তখন বাংলাদেশ থেকে কোনো মতামত না নেওয়ায় বাংলা ইউনিকোডে ত্রুটি রয়ে গেছে। বাংলা ভাষায় অস্তিত্বহীন অনেক অক্ষর ইউনিকোডে অন্তর্ভুক্ত হয়েছে। আবার বাংলা ভাষায় ব্যাপকভাবে ব্যবহৃত হয় এমন অক্ষরকে প্রথমে বাদ ও পরে বিযুক্ত করা হয়েছে। তিনি জানান, ২০১০ সাল থেকে সরকার ইউনিকোড কনসোর্টিয়াম সদস্য। সরকার ডোমেইন সংস্থা আইক্যান এরও সদস্য। উভয় ক্ষেত্রেই বাংলা ভাষা বিষয়ক জটিলতা বিরাজ করছে যা নিরসনে তিনি নিজে এবং ডাক, টেলিযোগাযোগ ও তথ্যপ্রযুক্তি মন্ত্রণালয়ের দু‘টি বিভাগ সমন্বিতভাবে কাজ করছে। 
#
শেফায়েত/মাহমুদ/রফিকুল/জয়নুল/২০১৯/২০১০ঘণ্টা

তথ্যবিবরণী						                                               নম্বর : ২৯১৪




পিতৃত্বকালীন ছুটির উদ্যোগ নেয়া হবে
                               --স্বাস্থ্যমন্ত্রী

ঢাকা, ২২ শ্রাবণ (৬ আগস্ট) : 
	স্বাস্থ্য ও পরিবার কল্যাণ মন্ত্রী জাহিদ মালেক বলেছেন, গর্ভবতী মায়েরা প্রসূতিকালীন ছুটি পেলেও তাঁদের স্বামীদের সার্বক্ষণিক সহযোগিতা থেকে বঞ্চিত হয়। অন্যদিকে, পিতৃত্বকালীন সময়ে প্রতিটি পিতাও অনাগত সন্তান ও স্ত্রীর পাশে থাকতে উদগ্রিব থাকে। এ কারণে গর্ভে থাকা সন্তানের মায়ের পাশাপাশি পিতার জন্যও ছুটির ব্যবস্থা করার উদ্যোগ নেয়া হবে।

	মন্ত্রী আজ রাজধানীর বঙ্গবন্ধু আন্তর্জাতিক সম্মেলন কেন্দ্রে ব্রেস্ট ফিডিং ফাউন্ডেশন ও জনস্বাস্থ্য পুষ্টি প্রতিষ্ঠান আয়োজিত ‘বিশ মাতৃদুগ্ধ সপ্তাহ-২০১৯’  উপলক্ষে আয়োজিত আলোচনা সভায় প্রধান অতিথির বক্তব্যে এসব কথা বলেন। 

	স্বাস্থ্য শিক্ষা ও পরিবার কল্যাণ বিভাগের সচিব শেখ ইউসুফ হারুনের সভাপতিত্বে অনুষ্ঠানে আরো উপস্থিত ছিলেন স্বাস্থ্য অধিদপ্তরের মহাপরিচালক অধ্যাপক ডা. আবুল কালাম আজাদ, পরিবার পরিকল্পনা অধিদপ্তরের মহাপরিচালক কাজী আ খ ম মহিউল ইসলাম-সহ মন্ত্রণালয়, অধিদপ্তরের ঊর্ধ্বতন কর্মকর্তা ও উন্নয়ন সহযোগী সংস্থার প্রতিনিধিবৃন্দ। 

	অনুষ্ঠানে মাতৃদুগ্ধ ক্ষেত্রে অবদান রাখায় বিভিন্ন সেক্টরের পরিচালক ও নির্বাহী পরিচালকদের পুরস্কৃত করা হয়।

#

মাইদুল/মাহমুদ/রফিকুল/রেজাউল/২০১৯/১৯২৮ ঘণ্টা


তথ্যবিবরণী                      							    নম্বর :  ২৯১৩

সাব-রেজিস্ট্রার নুশরাত জাহানের মৃত্যুতে আইনমন্ত্রীর শোক

ঢাকা, ২২ শ্রাবণ (৬ আগস্ট) :

কুড়িগ্রামের রাজারহাট উপজেলার সাব-রেজিস্ট্রার নুশরাত জাহান (৩৫) এর মৃত্যুতে আইন, বিচার ও সংসদ বিষয়ক মন্ত্রী আনিসুল হক গভীর শোক ও দুঃখ প্রকাশ করেছেন। 

মন্ত্রী আজ এক শোকবার্তায় মরহুমার বিদেহী আত্মার মাগফেরাত কামনা করেন এবং তাঁর শোকসন্তপ্ত পরিবারের প্রতি গভীর সমবেদনা জানান।

উল্লেখ্য সাব-রেজিস্ট্রার নুশরাত জাহান আজ তাঁর কর্মস্থল রাজারহাট থেকে মাইক্রোবাসে ঢাকায় আসার পথে গাইবান্ধার গোবিন্দগঞ্জ উপজেলায় বগুড়া-রংপুর মহাসড়কে মর্মান্তিক দুর্ঘটনায় নিহত হন। তাঁর গ্রামের বাড়ি  পিরোজপুর জেলার সদর উপজেলায়। তিনি ২০১৭ সালে সাব-রেজিস্ট্রার পদে যোগদান করেন। দুর্ঘটনার সময় তাঁর সঙ্গে থাকা দুই পুত্র সন্তান সুস্থ আছেন।
	
#

রেজাউল/ফারহানা/রফিকুল/সেলিম/২০১৯/১৯১০ ঘণ্টা







  


তথ্যবিবরণী                      							            নম্বর : ২৯১২

ডেঙ্গু প্রতিরোধে কাজ করার আহ্বান শিক্ষা উপমন্ত্রীর

ঢাকা, ২২ শ্রাবণ (৬ আগস্ট) :

আলোচনা, সমালোচনা আর আনুষ্ঠানিকতার ভেতর নিজেকে আবদ্ধ না রেখে  ডেঙ্গু প্রতিরোধে কাজ করার আহ্বান জানিয়েছেন শিক্ষা উপমন্ত্রী মহিবুল হাসান চৌধুরী। তিনি আজ জগন্নাথ বিশ্ববিদ্যালয়ে ডেঙ্গু বিষয়ক সচেতনা সৃষ্টি ও মশক নিধন কর্মসূচিতে প্রধান অতিথির বক্তৃতায় এ আহ্বান জানান। 

উপমন্ত্রী বলেন, বর্তমান সরকার জঙ্গিবাদের বিরুদ্ধে যেমন কঠোর আন্দোলন গড়ে তুলতে সক্ষম হয়েছে, ঠিক তেমনি সকলের সহযোগিতায় ডেঙ্গুর প্রকোপও নির্মূল করতে সক্ষম হবে। ডেঙ্গুর বিস্তার রোধে সরকার ইতোমধ্যে কার্যকর ব্যবস্থা গ্রহণ করেছে। 

বিশ্ববিদ্যালয়ের রেজিস্ট্রার প্রকৌশলী মোঃ ওহিদুজ্জামানের সঞ্চালনায় বিশেষ অতিথি হিসেবে বক্তব্য প্রদান করেন ট্রেজারার অধ্যাপক মোঃ সেলিম ভূঁইয়া। এছাড়া লাইফ এন্ড আর্থ সায়েন্স অনুষদের ডিন অধ্যাপক ড. কাজী সাইফুদ্দীন, ফার্মেসি বিভাগের চেয়ারম্যান অধ্যাপক ড. আবু জাফর মোহাম্মদ রুহুল মোমেন, প্রাণিবিদ্যা বিভাগের চেয়ারম্যান অধ্যাপক ড. মোঃ আবদুল আলীম, জগন্নাথ বিশ্ববিদ্যালয় শিক্ষক সমিতির সাধারণ সম্পাদক অধ্যাপক ড. নূর মোহাম্মদ, প্রক্টর ড. মোস্তফা কামাল, ন্যাশনাল মেডিকেল কলেজের কনসালটেন্ট ড. মিজানুর রহমান কল্লোল প্রমুখ বক্তব্য প্রদান করেন। 

এরপর ডেঙ্গু সচেতনতা উপলক্ষে একটি র‌্যালি বের হয়। র‌্যালিটি ভাষা শহীদ রফিক ভবন প্রাঙ্গণ থেকে শুরু হয়ে পুরো ক্যাম্পাস প্রদক্ষিণ করে। র‌্যালিতে উপমন্ত্রী, বিশ্ববিদ্যালয়ের উপাচার্য, ট্রেজারার, বিভিন্ন অনুষদের ডিন, বিভাগের চেয়ারম্যান, শিক্ষক, স্থানীয় ওয়ার্ড কাউন্সিলর আব্দুর রহমান মিয়াজী, বিশ্ববিদ্যালয়ের শিক্ষার্থী, কর্মকর্তা ও কর্মচারীবৃন্দ উপস্থিত ছিলেন। ডেঙ্গু বিষয়ক সচেতনতা সৃষ্টির লক্ষ্যে ক্যাম্পাসে মশক নিধন কর্মসূচি ও পরিষ্কার-পরিচ্ছন্ন অভিযান পরিচালিত হয়। এতে শিক্ষক, শিক্ষার্থী-সহ সকলেই অংশগ্রহণ করেন।

#

খায়ের/মাহমুদ/রফিকুল/সেলিম/২০১৯/১৯০০ ঘণ্টা


তথ্যবিবরণী							                                    নম্বর : ২৯১১

জুট ইন্ডাস্ট্রিয়াল ভিলেজ তৈরিতে সহায়তা করবে দক্ষিণ কোরিয়া

ঢাকা, ২২ শ্রাবণ (৬ আগস্ট) :
	বাংলাদেশে ‘জুট ইন্ডাস্ট্রিয়াল ভিলেজ’ তৈরির জন্য আর্থিক ও প্রযুক্তিগত সহায়তা দেওয়ার আশ্বাস দিয়েছে কোরিয়া টেক্সটাইল মেশিনারি কনভারজেন্স রিসার্র্চ ইনস্টিটিউট (কঙঞগও)। এ ভিলেজে বহুমুখী পাটপণ্যের উৎপাদন ও রপ্তানি বৃদ্ধির জন্য জুট টেকনোলজি রিসার্চ ইনস্টিটিউট, ভিসকোস পাইলট প্রজেক্ট, বহুমুখী পাটপণ্য কারখানা, জুট এক্সপোর্ট ইন্সপেকশন সেন্টার, জুট এক্সিবিশন হল ও আমদানি-রপ্তানি সাপোর্ট সেন্টার প্রতিষ্ঠা করারও প্রস্তাব করেছে প্রতিষ্ঠানটি। 
	বস্ত্র ও পাট মন্ত্রণালয়ের সভা কক্ষে আজ বস্ত্র ও পাট মন্ত্রী গোলাম দস্তগীর গাজী, বীরপ্রতীককে দক্ষিণ কোরিয়ার ব্যবসায়ী প্রতিনিধিদল এ প্রস্তাব দিয়েছে।
	প্রতিনিধিদলের এ প্রস্তাবের প্রেক্ষিতে মন্ত্রী জানান, বাংলাদেশের পাটশিল্পের উন্নয়নে এ প্রস্তাব খুবই ইতিবাচক। সংশ্লিষ্ট কর্তৃপক্ষের সঙ্গে আলোচনা করে প্রস্তাবটির বিষয়ে চূড়ান্ত সিদ্ধান্ত নেওয়া হবে। 
 	বৈঠকে মন্ত্রী বলেন, সরকার বহুমুখী পাটপণ্য উৎপাদন বৃদ্ধিতে কাজ করছে। বিজেএমসি’র পাট কলসমূহে গতানুগতিক বস্তা উৎপাদনের পাশাপাশি বহুমুখী পাটপণ্যের উৎপাদনের জন্য বিভিন্ন প্রকল্প প্রণয়ন ও বাস্তবায়নের পাশাপাশি বৈদেশিক অর্থায়নে ও প্রযুক্তিগত সহায়তায় বিভিন্ন অবকাঠামো তৈরির পদক্ষেপ ইতিবাচকভাবে মূল্যায়ন করবে সরকার। বতর্মানে বিজেএমসির ২৬টি মিল চালু আছে, বন্ধ পাটকল পুনরুজ্জীবিত করার জন্য পুরাতন মেশিনের পরিবর্তে আধুনিক মেশিন সংযুক্তকরণে কাজ দ্রুত করা হবে। 
	চীনের ব্যবসায়ী প্রতিনিধি হিসেবে এ সময় উপস্থিত ছিলেন, কোরিয়া টেক্সটাইল মেশিনারি কনভারজেন্স রিসার্চ ইনস্টিটিউটের সেন্টার ম্যানেজার লি ঝুন হো, সিনিয়র রিসার্চার উন ইয়াঙ ঝুন, রিসার্চার ঝি ঝুঙ্গমিন। এছাড়া বৈঠকে বস্ত্র ও পাট মন্ত্রণালয়ের দায়িত্বপ্রাপ্ত সচিব রীনা পারভীন, বিজেএমসি’র চেয়ারম্যান শাহ মোঃ নাসিম, পাট অধিদপ্তরের মহাপরিচালক মোঃ শামসুল আলম, বস্ত্র ও পাট মন্ত্রণালয়ের অতিরিক্ত সচিব আবু বকর সিদ্দিক-সহ অন্যরা উপস্থিত ছিলেন।
#
সৈকত/মাহমুদ/সঞ্জীব/জয়নুল/২০১৯/১৯৩০ঘণ্টা 



তথ্যবিবরণী                                                                                                              নম্বর : ২৯১০
        
রূপপুর পারমাণবিক বিদ্যুৎকেন্দ্রের জ্বালানি সরবরাহে চুক্তি সই

ঢাকা, ২২ শ্রাবণ (৬ আগস্ট) :
	বাংলাদেশ ও রাশিয়ান ফেডারেশনের মধ্যে আন্তঃরাষ্ট্রীয় সহযোগিতা চুক্তির আওতায় রূপপুর পারমাণবিক বিদ্যুৎকেন্দ্রের ঘঁপষবধৎ ঋঁবষ ঝঁঢ়ঢ়ষু ঈড়হঃৎধপঃ স্বাক্ষরের জন্য রাশিয়ার পারমাণবিক জ্বালানি প্রস্তুত ও সরবরাহকারী প্রতিষ্ঠান টিভিএল জয়েন্ট স্টক কোম্পানি এবং বাংলাদেশ পরমাণু শক্তি কমিশনের মধ্যে একটি চুক্তি স্বাক্ষরিত হয়েছে। বাংলাদেশের পক্ষে পরমাণু শক্তি কমিশনের চেয়ারম্যান মাহবুবুল হক এবং রাশিয়ার পক্ষে রাষ্ট্রীয় প্রতিষ্ঠান রাশিয়ান নিউক্লিয়ার ফুয়েল সাপ্লাই কোম্পানির (টিভিএল) কমার্শিয়াল ডিরেক্টর ফেদর শকোলভ চুক্তিতে স¦াক্ষর করেন। 
	আজ রাজধানীর এক হোটেলে আয়োজিত অনুষ্ঠানে প্রধান অতিথি হিসেবে বিজ্ঞান ও প্রযুক্তি মন্ত্রী স্থপতি ইয়াফেস ওসমান উপস্থিত ছিলেন। বিশেষ অতিথি হিসেবে উপস্থিত ছিলেন এসডিজির মুখ্য সমন্বয়ক আবুল কালাম আজাদ। 
	প্রধান অতিথির বক্তৃতায় মন্ত্রী বলেন, জাতির পিতা বঙ্গবন্ধু শেখ মুজিবুর রহমান সর্বপ্রথম রূপপুর পারমাণবিক বিদ্যুৎকেন্দ্রে প্রকল্প বাস্তবায়নের উদ্যোগ গ্রহণ করেন। সেই ধারাবাহিকতায় বঙ্গবন্ধু কন্যা প্রধানমন্ত্রী শেখ হাসিনার সরকার প্রকল্পটি বাস্তবায়নের জোরালো পদক্ষেপ গ্রহণ করে। 
	উল্লেখ্য, এই চুক্তি অনুযায়ী রূপপুর পারমাণবিক বিদ্যুৎকেন্দ্রটি যত দিন উৎপাদনে থাকবে, তত দিন রাশিয়া এই বিদ্যুৎকেন্দ্রের জ্বালানি ইউরেনিয়াম সরবরাহ করবে। রাশিয়ার রাষ্ট্রীয় পারমাণবিক শক্তি করপোরেশন-রোসাটম এই রূপপুর পারমাণবিক বিদ্যুৎকেন্দ্র প্রকল্প বাস্তবায়ন করছে। দুই ইউনিট বিশিষ্ট এই পারমাণবিক বিদ্যুৎকেন্দ্রে সর্বাধুনিক প্রযুক্তির ৩+ প্রজন্মের রিঅ্যাক্টর ভিভিইআর-১২০০ স্থাপন করা হবে। এর প্রথম ইউনিটের কাজ শেষ হবে ২০২৩ ও দ্বিতীয় ইউনিট ২০২৪ সালে।
	অনুষ্ঠানে বিজ্ঞান ও প্রযুক্তি মন্ত্রণালয়ের সচিব মোঃ আনোয়ার হোসেন, রূপপুর পারমাণবিক বিদ্যুৎকেন্দ্রের প্রকল্প পরিচালক ড. শৌকত আকবর, ঢাকায় নিযুক্ত রাশিয়ার রাষ্ট্রদূত আলেক্সান্দর আই ইগনাতভ, রোসাটম ও মন্ত্রণালয়ের ঊর্ধ্বতন কর্মকর্তা এবং মন্ত্রণালয়ের আওতাধীন সংস্থাপ্রধানরা উপস্থিত ছিলেন।
#

বিবেকানন্দ/মাহমুদ/সঞ্জীব/জয়নুল/২০১৯/১৯২০ঘণ্টা

তথ্যবিবরণী							                                   নম্বর : ২৯০৯
 
সারা দেশে ডেঙ্গু পরিস্থিতি

ঢাকা, ২২ শ্রাবণ (৬ আগস্ট) : 
	স্বাস্থ্য অধিদপ্তরের হেল্থ ইমার্জেন্সি অপারেশন সেন্টার ও কন্ট্রোল রুমের প্রতিবেদন অনুযায়ী গত পয়লা জানুয়ারি থেকে আজ পর্যন্ত ডেঙ্গু জ্বরে আক্রান্ত রোগীর সংখ্যা সর্বমোট ২৯ হাজার ৯ শত ১২ জন। বিভিন্ন হাসপাতালে চিকিৎসা শেষে এ পর্যন্ত সুস্থ হয়ে বাড়ি ফিরে গেছেন ২১ হাজার ৯ শত ২১ জন। এ পর্যন্ত ২৩ জন ডেঙ্গু জ্বরে আক্রান্ত হয়ে মারা গেছেন। 
	বর্তমানে ঢাকায় ৪০টি সরকারি ও বেসরকারি হাসপাতালে ভর্তি রোগীর সংখ্যা ৫ হাজার ১শত ৮২ জন এবং ঢাকার বাইরে অন্যান্য বিভাগে মোট ভর্তি রোগীর সংখ্যা ২ হাজার ৭ শত ৮৬ জন। দেশে বিভিন্ন হাসপাতালে গত ২৪ ঘণ্টায় ডেঙ্গু জ্বরে আক্রান্ত নতুন রোগী ভর্তি হয়েছে ২ হাজার ৩ শত ৪৮ জন। 
#

সাশ্রয়ী মূল্যে জ্বালানি সরবরাহের চ্যালেঞ্জে সরকার সফল
                                                            - জ্বালানি ও খনিজ সম্পদ প্রতিমন্ত্রী
ঢাকা, ২২ শ্রাবণ (৬ আগস্ট) :  
	বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, সাশ্রয়ী মূল্যে জ্বালানি সরবরাহের চ্যালেঞ্জটি সরকার সাফল্যের সাথে মোকাবিলা করছে। বর্তমানে গ্যাসের চাহিদা মোটামুটি ভাবে পূরণ করা হচ্ছে। বছর শেষে আরো ভালো চিত্র পাওয়া যাবে। 
	প্রতিমন্ত্রী আজ ঢাকায় সোনারগাঁও হোটেলে 'South Asia LNG Forum 2019' এর উদ্বোধনকালে একথা বলেন। তিনি বলেন, ক্রমবর্ধমান উন্নয়ন কর্মসূচির কারণে গ্যাসের চাহিদা উত্তরোত্তর বৃদ্ধি পাচ্ছে। সরকার গ্যাস অনুসন্ধান কার্যক্রম বাড়িয়েছে। এলএনজি আমদানি করা হচ্ছে। ধীরে ধীরে বাংলাদেশে এলএনজি’র আকার বড় হচ্ছে। তিনি এ সময় আঞ্চলিক সহযোগিতার ওপর গুরুত্ব দিয়ে বলেন, গ্যাসের টেকসই ব্যবহার নিশ্চিত করার লক্ষ্যে পারষ্পরিক সহযোগিতা বাড়ানোর উপায় খুঁজে বের করতে হবে। 
	বর্তমানে দৈনিক  ২৭৫০ মিলিয়ন ঘনফুট নিজস্ব গ্যাস উত্তোলন করে আমদানিকৃত এলএনজির সাথে মিশ্রণ করে দৈনিক ৩৩০০মিলিয়ন ঘনফুট গ্যাস সরবরাহ করা হচ্ছে। গ্যাস প্রাপ্তির নতুন সম্ভাবনাময় স্থান চিহ্নিতকরণ ও মজুত বৃদ্ধির লক্ষ্যে ভূতাত্ত্বিকসহ দ্বিমাত্রিক ও ত্রিমাত্রিক জরিপ পরিচালনা করা হচ্ছে। বিভিন্ন মেয়াদে নতুন অনুসন্ধান কূপ খনন, উন্নয়ন কূপ খনন ও উৎপাদিত কূপের  ওয়ার্ক ওভার করার পরিকল্পনা নেয়া হয়েছে। এলএনজি সরবরাহের সক্ষমতা  দৈনিক ১০০০ মিলিয়ন ঘনফুট। বর্তমানে দৈনিক ৫০০-৬০০ মিলিয়ন ঘনফুট এর সমপরিমাণ এলএনজি সরবরাহ করা হচ্ছে। কাতারের রাশ গ্যাস ও ওমানের ওমান ট্রেডিং এর সাথে এলএনজি সরবরাহের চুক্তি করা আছে। এছাড়া স্পট ভিত্তিতে এলএনজি আমদানির লক্ষ্যে ১৭টি প্রতিষ্ঠানের সাথে Master Sale and Purchase Agreement স্বাক্ষরের বিষয়টি প্রক্রিয়াধীন।
	'Utilizing Natural Gas and LNG through Infrastructure Development and Distribution to meet increasing demand for Power' মুল প্রতিপাদ্য নিয়ে 'South Asia LNG Forum 2019' আয়োজিত দুই দিনব্যাপী কনফারেন্সে ১৬টি দেশের ২২টি প্রতিষ্ঠান থেকে ৪০ জন বিশেষজ্ঞ অংশগ্রহণ করছেন। 
	অনুষ্ঠানে পাওয়ার সেলের মহাপরিচালক মোহাম্মদ হোসেন 'The Crucial Role of Natural Gas and LNG for Power in Bangladesh' শীর্ষক প্রবন্ধ উপস্থাপন করেন।
#

ডেঙ্গু প্রতিকারে দেশজ চিকিৎসা পদ্ধতি ব্যবহার করা যায়
                                                    -শিল্প প্রতিমন্ত্রী
ঢাকা, ২২ শ্রাবণ (৬ আগস্ট) :	
	শিল্প প্রতিমন্ত্রী কামাল আহমেদ মজুমদার বলেছেন, দেশজ চিকিৎসা পদ্ধতি বিশেষ করে ইউনানী ও আয়ুর্বেদিক চিকিৎসা শরীরের জন্য উপকারী। এডিস মশা নিয়ন্ত্রণ ও ডেঙ্গু জ্বরের চিকিৎসায় বিকল্প উপায় হিসেবে এসকল চিকিৎসা পদ্ধতিকে কাজে লাগানো যেতে পারে। তিনি বলেন, চীন, হংকং, উত্তর কোরিয়া, দক্ষিণ কোরিয়াসহ পৃথিবীর অনেক দেশেই স্থানীয় চিকিৎসা পদ্ধতিসমূহ স্বাস্থ্যসেবায় উল্লেখযোগ্য ভূমিকা রাখছে। দেশজ চিকিৎসা পদ্ধতিসমূহকে জনপ্রিয় করতে প্রয়োজনীয় উদ্যোগ গ্রহণের আহ্বান জানিয়েছেন তিনি। 
	প্রতিমন্ত্রী আজ মিরপুরে সরকারি ইউনানী ও আয়ুর্বেদিক মেডিকেল কলেজ ও হাসপাতালের উদ্যোগে বিনামূল্যে ডেঙ্গু জ্বরের পরীক্ষা, সমন্বিত চিকিৎসা ও পরামর্শ কার্যক্রমের জন্য ডেঙ্গু হেল্পডেস্ক কর্নার এবং বিনামূল্যে ভেষজ গাছ বিতরণ কার্যক্রমের উদ্বোধনকালে এ কথা বলেন। 
	কলেজের অধ্যক্ষ ডা. আব্দুল মজিদের সভাপতিত্বে অনুষ্ঠানে অন্যান্যের মধ্যে উপস্থিত ছিলেন স্বাস্থ্য অধিদপ্তরের লাইন ডিরেক্টর (অল্টারনেটিভ মেডিকেল কেয়ার) ডা. হাবিবুর রহমান। হাসপাতালের মেডিকেল অফিসার ডা. জাহিদ সমাজী মশা নিয়ন্ত্রণ ও ডেঙ্গু জ্বরের চিকিৎসায় ইউনানী ও আয়ুর্বেদিক চিকিৎসা পদ্ধতির কার্যকারিতা তুলে ধরেন।
	প্রতিমন্ত্রী ডেঙ্গু রোগের চিকিৎসার জন্য আগত রোগীদের সর্বোচ্চ সেবা প্রদানের জন্য চিকিৎসকদের প্রতি আহ্বান জানান। ডেঙ্গু রোগের সনাক্তকরণে এনএস১, আইজিজি, আইজিএম, সিবিসি'র  ব্যবহৃত পরীক্ষাসমূহ তাৎক্ষণিকভাবে প্রদান করার অনুরোধ জানিয়ে তিনি বলেন, রোগীদের যথাযথ সেবার লক্ষ্যে এই হাসপাতালে জনবল বৃদ্ধি করা হবে। 
	তিনি বলেন, সরকারি ইউনানী ও আয়ুর্বেদিক মেডিকেল কলেজের ছাত্র-ছাত্রীরা যাতে পরিপূর্ণ জ্ঞান লাভ করতে পারে, সে বিষয়ে কলেজ কর্তৃপক্ষকে আরো মনোযোগী হতে হবে। ছাত্র-ছাত্রীরা যাতে ব্যবহারিক কাজের মাধ্যমে ইউনানী ও আয়ুর্বেদিক চিকিৎসায় বাস্তব জ্ঞান লাভ করে জনগণকে সেবাদান করতে পারেন, সেজন্য প্রয়োজনীয় ব্যবস্থা নেওয়ার জন্য  কলেজ কর্তৃপক্ষের প্রতি শিল্প প্রতিমন্ত্রী আহ্বান জানান। এছাড়া প্রতিমন্ত্রী মিরপুরের বিভিন্ন এলাকায় নিমগাছ, তুলসী গাছসহ অন্যান্য ভেষজগাছ লাগানোর জন্য অনুদান প্রদান করেন।
 
#

৩ নম্বর সতর্ক সংকেত অব্যাহত 

ঢাকা, ২২ শ্রাবণ (৬ আগস্ট) : 
	উত্তর বঙ্গোপসাগর এবং তৎসংলগ্ন বাংলাদেশ ও পশ্চিমবঙ্গ উপকূলীয় এলাকায় সৃষ্ট লঘুচাপের প্রভাবে বাংলাদেশের উপকূলীয় এলাকা, উত্তর বঙ্গোপসাগর এবং সমুদ্র বন্দরসমূহের উপর দিয়ে ঝড়ো হাওয়া বয়ে যেতে পারে। চট্টগ্রাম, কক্সবাজার, মংলা ও পায়রা সমূদ্র বন্দরসমূহকে তিন নম্বর স্থানীয় সতর্ক সংকেত দেখিয়ে যেতে বলা হয়েছে। উত্তর বঙ্গোপসাগরে অবস্থানরত মাছ ধরার নৌকা ও ট্রলারসমূহকে পরবর্তী নির্দেশ না দেয়া পর্যন্ত উপকূলের কাছাকাছি এসে সাবধানে চলাচল করতে বলা হয়েছে। দুর্যোগ ব্যবস্থাপনা ও ত্রাণ মন্ত্রণালয়ের ন্যাশনাল ডিজাস্টার রেসপন্স কো-অর্ডিনেশন সেন্টারের আজ দুপুর ২টার প্রতিবেদন অনুযায়ী এই তথ্য পাওয়া গেছে। 
	আজ ৬ আগষ্ট সন্ধ্যা ৬ টা পর্যন্ত দেশের অভ্যন্তরীণ নদীবন্দর সমূহের জন্য আবহাওয়ার পূর্বাভাসে বলা হয়েছে, রাজশাহী, ঢাকা, ফরিদপুর, যশোর, মাদারীপুর, খুলনা, বরিশাল, পটুয়াখালী, নোয়াখালী, কুমিল্লা, চট্রগ্রাম, কক্সবাজার এবং সিলেট অঞ্চল সমূহের উপর দিয়ে দক্ষিণ/দক্ষিণ-পূর্ব দিক থেকে ঘন্টায় ৪৫-৬০ কি.মি. বেগে বৃষ্টি অথবা বজ্রবৃষ্টিসহ অস্থায়ীভাবে দমকা/ ঝড়ো হাওয়া বয়ে যেতে পারে। এসব এলাকার নদীবন্দর সমূহকে ১ নম্বর সতর্ক সংকেত দেখাতে বলা হয়েছে।  
	প্রতিবেদন অনুযায়ী, আজ ৬ আগস্ট সকাল ৯ টা থেকে পরবর্তী ২৪ ঘন্টার আবহাওয়ার পূর্বাভাস - ঢাকা, টাঙ্গাইল, ফরিদপুর, ময়মনসিংহ, সীতাকুন্ডু, কুমিল্লা, মাইজদীকোর্ট, ফেনী, হাতিয়া, রংপুর, দিনাজপুর, যশোর, কুষ্টিয়া, সাতক্ষীরা ও ভোলা অঞ্চলসহ রাজশাহী ও সিলেট বিভাগের উপর দিয়ে মৃদু তাপপ্রবাহ বয়ে যাচ্ছে এবং কিছু কিছু জায়গায় তা প্রশমিত হতে পারে।
	এদিকে, দক্ষিণ-পূর্ব পাহাড়ী অঞ্চলের নদীসমূহ ব্যতীত দেশের সকল প্রধান নদ-নদীসমূহের পানি সমতল হ্রাস পাচ্ছে, যা আগামী ৪৮ ঘন্টা পর্যন্ত অব্যাহত থাকতে পারে। গত ২৪ ঘণ্টায় দেশের ৬৬ স্থানে নদীর পানি হ্রাস পেয়েছে। বৃদ্ধি পেয়ে ২৪ স্থানে। সুরমা ও কুশিয়ারার পানির সমতল আজো বিপদসীমার উপরে রয়েছে।
	সরকার গত ১ জুলাই থেকে আজ পর্যন্ত বিভিন্ন জেলায় ২৮ হাজার ৬৫০ মে. টন চাল, ৪ কোটি ৯৩ লাখ ৫০ হাজার টাকা, ১ লাখ ১৮ হাজার কার্টুন শুকনা খাবার, ৮ হাজার ৫০০ সেট তাঁবু, ৫৪ হাজার ৭০০ বান্ডিল ঢেউটিন, গৃহ নির্মাণে ১৬ কোটি ৪১ লাখ টাকা, শিশুখাদ্য ক্রয়ে ১৮ লাখ টাকা এবং গোখাদ্য ক্রয়ে ২৪ লাখ টাকা বরাদ্দ প্রদান করেছে।
#
কাদের/অনসূয়া/পরীক্ষিৎ/আসমা/২০১৯/১৫৪৫ ঘণ্টা


তথ্যবিবরণী					                                                    নম্বর : ২৯০৫
		ডেঙ্গু প্রতিরোধে সংসদ সদস্যদের এগিয়ে আসার আহ্বান স্পিকারের
ঢাকা, ২২ শ্রাবণ (৬ আগস্ট) :

          ডেঙ্গু প্রতিরোধে সংসদ সদস্যদেরকে তাঁদের নির্বাচনি এলাকায় কার্যকর পদক্ষেপ গ্রহণের আহ্বান জানিয়েছেন স্পিকার ড. শিরীন শারমিন চৌধুরী । 
স্পিকার আজ পার্লামেন্ট মেম্বার্স ক্লাব আয়োজিত ডেঙ্গু প্রতিরোধ কার্যক্রম অনুষ্ঠানে প্রধান অতিথির বক্তৃতায় এ কথা বলেন।
এডিস মশার উৎপত্তি ও প্রজননস্থল ধ্বংসে পরিচ্ছন্নতা কার্যক্রম অব্যাহত রাখার ওপর গুরুত্বারোপ করে তিনি বলেন, ঘরের ভিতরের পাশাপাশি বাইরের পরিবেশও পরিচ্ছন্ন রাখতে সচেষ্ট হতে হবে। সংসদ সচিবালয়ের চতুর্থ শ্রেণির কর্মচারীদের মাঝে এক হাজার মশারি বিতরণকালে তিনি সকলকে মশারি ব্যবহারের পরামর্শ প্রদান করেন।
শিরীন শারমিন আরো বলেন, সারাদেশের ন্যায় জাতীয় সংসদের মেডিকেল সেন্টারকে ডেঙ্গু চিকিৎসা দেওয়ার জন্য সার্বক্ষণিক প্রস্তুত রাখা হয়েছে। ঈদের ছুটিতেও চিকিৎসাসেবা প্রদানের ব্যবস্থা থাকবে বলে তিনি জানান। ইতোমধ্যে জাতীয় সংসদের মেডিকেল সেন্টারে ১০০টি ডেঙ্গু সনাক্তকরণ কিট আনা হয়েছে।
         চিফ হুইপ ও পার্লামেন্ট মেম্বার্স ক্লাবের সভাপতি নূর-ই-আলম চৌধুরী'র সভাপতিত্বে দুর্যোগ ব্যবস্থাপনা ও ত্রাণ মন্ত্রণালয় সম্পর্কিত স্থায়ী কমিটির সভাপতি ও ক্লাবের সাধারণ সম্পাদক এ বি তাজুল ইসলাম, হুইপ আতিউর রহমান আতিক, হুইপ ইকবালুর রহিম, স্থানীয় সরকার প্রতিমন্ত্রী স্বপন ভট্টাচার্য, স্বরাষ্ট্র মন্ত্রণালয় সম্পর্কিত স্থায়ী কমিটির সভাপতি মোঃ শামসুল হক টুকু, পার্লামেন্ট মেম্বার্স ক্লাবের কোষাধ্যক্ষ এনামুল হক, হারুন অর রশীদসহ সংসদ সচিবালয়ের কর্মকর্তা-কর্মচারীবৃন্দ অনুষ্ঠানে উপস্থিত ছিলেন।
#
তারিক/অনসূয়া/জসীম/রেজ্জাকুল/শামীম/২০১৯/১৫০১  ঘণ্টা

Sheikh Hasina condemns terror attacks in USA






















Washington, DC, 6 August : 

[bookmark: _GoBack]	Prime Minister Sheikh Hasina has expressed deep shock at the two devastating mass shooting in the States of Texas and Ohio in the United States that killed 29 people and injured dozens.
	In a letter of condolence to US President Donald J Trump Monday, the Prime Minister, on behalf of the government and the people of Bangladesh, condemned these mindless acts of terror and violence and conveyed deep condolence and sympathy to President Trump and the people of the United States. The message is given bellow :      
	"Our thoughts and prayers are with you all and particularly with the bereaved families," she said.
	The Prime Minister said," We stand by your side at this tragic and trying hours and offer our all-out support to address any kind of terrorism and violent extremism in our two countries and beyond."
	She said, “Terrorists have no colour, race or religion. Their only identity is, they are terrorists.”
	Sheikh Hasina said her government has a declared and practiced policy of “zero tolerance against terrorism.” “My beloved father, the Father of the Nation Bangabandhu Sheikh Mujibur Rahman, and most of the members of my family were victims of the gravest terrorist attack in the history of Bangladesh on 15 August 1975. I myself survived several acts of terror in my life.”
	"At this difficult time, let us redouble our efforts against hate and dogma and recommit ourselves to working together to eliminate the menace of terrorism and violent extremism from our planet and make it a safer place for our coming generation,” said the Prime Minister.
#

